
702 hitz
Ordenagailua erosterakoan asko izaten dira erabiltzaileari sortzen zaizkion zalantzak; horiek argitzeko, irizpide batzuk hartu behar dira kontutan.

Ordenagailua erosterakoan aintzat hartu beharrekoak

Jabi Asurmendi Sainz - Bitarlan Informatika Zerbitzuak

Ordenagailu bat erosterakoan, zalantzaz bete ohi da burua. Zer erosi, ordenagailu eramangarria ala mahai gaineko ordenagailua? Eta zenbaki arraro horiek guztiek zer esan nahi dute? Zer da hobe, RAM memoria arraro hori ez dakit zenbat megabytekoa edo disko gogorraren edukiera? 
Ordenagailu eramangarria ala mahai gainekoa 

Ordenagailu bat erosteko orduan pentsatu behar den lehenengo gauza da zertarako behar den edo zer erosi nahi den, ordenagailu eramangarria ala mahai gainekoa. Prezio eta ezaugarrien aldetik, gaur egun nahiko parekatuta badaude ere, mahai gaineko ordenagailuak pixka bat merkeagoak dira, eta ezaugarri ahaltsuagoak dauzkate. Gainera, mahai gaineko ordenagailuak erosoagoak dira ordenagailu eramangarriak baino. Izan ere, monitorea handiagoa izan ohi dute, eta teklatua eta sagua ere handiagoak eta erosoagoak izaten dira. Bestetik, ordenagailua irekitzea eta osagaiak ordezkatzea edo gehitzea eta kentzea ere errazagoa izaten da mahai gaineko ordenagailuetan eramangarrietan baino. Hala, bada, eramangarritasuna ez bada behar eta ordenagailua ez bada eramango leku batetik bestera, esan daiteke hobe dela mahai gaineko ordenagailua erostea. Erosoagoa, merkeagoa eta ahaltsuagoa izango da, eramangarria baino, mahai batean edukitzeko. 

Aldiz, erosi nahi den ordenagailua leku batetik bestera mugitzeko bada, gutxitan bada ere, ordenagailu eramangarria oso aukera ona da, egun oso merke daudelako eta oso ahaltsuak direlako. Gero eta alde gutxiago dago ordenagailu eramangarri eta mahai gaineko ordenagailuen artean ahaltasunaren eta prezioaren aldetik. 
Ordenagailu eramangarriaren tamaina eta pisua 

Ordenagailu eramangarria erostea aukeratuz gero, tamaina da kontutan hartzeko ezaugarri garrantzitsu bat. Zenbat eta handiago izan orduan eta pisutsuagoa izango da. Normalean, ordenagailu eramangarriaren tamaina pantailaren tamainak finkatzen du. Noizbehinka mugitzeko bada, soilik bidaietan edo denboraldi luzeetan, handiagoa hartzea komeni da, batez ere ordenagailu nagusia baldin bada, alegia, normalean erabiltzen dena. Kasu horretan, gutxienez 15,6 hazbeteko pantaila duen ordenagailua hartzea komeniko litzateke. Hala ere, 17 hazbete edo gehiagoko ordenagailu eramangarriak ere badaude, beraz, onena, posible bada, tarte horretako tamainako bat hartzea izango litzateke. 

Aldiz, batzuetan ordenagailua batzarretara edo leku ezberdinetara eraman behar bada, 14,5 hazbeteko pantaila duen ordenagailua hartzea komeniko litzateke. Sarritan gainean eraman behar bada, leku batetik bestera joan behar diren pertsonentzat, netbook edo ultraeramangarria izeneko ordenagailua da agian erosoena. Batez ere leku finko batean, etxean edo bulegoan, ordenagailu handiago bat edukiz gero. Ordenagailu horiek 10,1 eta 12,1 hazbete arteko pantailak izaten dituzte, eta oso arinak dira, 1,3 edo 1,4 kg inguru pisatzen dute gehienek; baten batek gutxiago pisatu ahal du. Gainera, oso erosoak dira edozein poltsatan eramateko, eta bateriak nahiko irauten du kargatuta. Hori bai, horien ezaugarriak ordenagailu eramangarri arruntenak baino ahulagoak izaten dira, eta askok ez dute DVD edo CD-ROM irakurgailua; beraz, kanpoko irakurgailu edograbagailu bat erosi beharko da, edo USB memoriekin grabatu beharko dira datuak eta aplikazioak. 
Ordenagailu eramangarriaren osagaiak 

Ordenagailu eramangarria erosten denean, hainbat gauza begiratu behar dira, egokiena aukeratu ahal izateko. Mahai gaineko ordenagailuetan ez bezala, pisua da kontutan hartzeko ezaugarri bat. Zertarako erabiliko den kontutan hartuta, aparteko osagaiak ere begiratzea interesgarria izan daiteke. Alegia, webcama duen eta kanpoko pantaila bati lotzeko ataka, VGA normalean, HDMI edo DVI ere izan daiteke. Telebistarekin konektatu nahi izanez gero, eta telebistak ez badauka HDMI, DVI edo VGA sarrera, s-bideo motako irteera oso ondo etor liteke. Telebista askok daukate s-bideo sarrera eta bestela s-bideotik eurokonektorerako egokigailuak daude. USB ataka kopurua ere garrantzitsua da, USBak asko erabiltzen baitira ordenagailu eramangarrietan. Wifi konexioa edo sare-txartela edukitzea ezinbestekoa da, baina hori ordengailu guztiek dute gaur egun. 
Ordenagailuaren ezaugarriak 

Ordenagailua erosterakoan, disko gogorraren edukiera garrantzitsua da, batez ere, informazio dezente gorde behar izanez gero, baita bestelako artxiboak gordetzeko, besteak beste, argazkiak, bideoak eta audioak. Hala ere, kanpoko disko gogorrak erabili ahal dira, ordenagailuaren disko gogorra ez bada behar bezain handia. Baina ordenagailuaren azkartasunerako eta errendimendurako garrantzitsuago izaten dira RAM memoria eta prozesagailua, eta hori ez da konpontzen disko gogorraren edukieraren arazoa bezain erraz. Beraz, hobe da RAM memoriari eta prozesagailuari ondo erreparatzea disko gogorrari baino. Sistema eragilea ere begiratu ahal da. Sistema eragile doako bat baino ez bazaio instalatuko, Ubuntu adibidez, hobe da ordenagailua sistema eragilerik gabe erostea, horrela ez da ordainduko gero kenduko den sistema eragile baten lizentzia. Ordenagailuak dituen atakak ere begiratzea komeni da, batez ere ataka bereziak behar izanez gero, serie (RS-232) edo firewire esaterako. 

